
Mál nr. 170/2007 

 

M vegna bifreiðarinnar A 
og 

 Vátryggingafélagið X vegna ábyrgðartryggingar fjölskyldutryggingar 
 
 

Umferðaróhapp, ekið í veg fyrir reiðhjóladreng í Hamarsgerði 07.07. 2007. 

Gögn. 
1) Málskot móttekið 05.09. 2007, ásamt fylgiskjölum. 
2) Bréf vátryggingafélagsins til nefndarinnar, dags. 17.09. 2007. 

Málsatvik. 
Fyrirliggjandi gögn upplýsa um aðdraganda máls þessa og frásagnir aðila. Bifreiðinni A var ekið 
um Hamarsgerði í áttina að Réttarholtsvegi. Tæplega 15 ára gamall drengur á reiðhjóli hjólaði 
niður gangstétt við Réttarholtsveg og á bifreiðina. Mjög takmarkað útsýni er við Hamarsgerði á 
þessum stað. 
Vátryggingafélagið hafnar því að um bótaskylt tjón sé að ræða úr ábyrgðarlið 
fjölskyldutryggingar. Samkvæmt frásögm vitnis á vettvangi sem getið er í skýrslu lögreglu var 
bifreiðinni ekið greitt í aðdraganda óhappsins. Félagið telur að ökumanni bifreiðarinnar hafi borið 
að sýna sérstaka aðgæslu gagnvart gangandi og hjólandi vegfarendum þar sem hann ók í miðju 
íbúðarhverfi. Ekki hafi verið sýnt fram á að reiðhjóladrengurinn hafi sýnt af sér saknæma háttsemi 
sem felli á hann bótaábyrgð. Félagið hafnar ábyrgð á því tjóni sem varð á bifreiðinni. 
M telur að óhappið megi rekja til óvarkárni drengsins á reiðhjólinu. Ökumaðurinn hafnar því að 
hafa ekið óvarlega. 
 
Álit. 
Þegar tekið er mið af fyrirliggjandi gögnum hefur ekki verið sýnt fram á saknæma háttsemi 
drengsins á reiðhjólinu. Umferðaróhappið má fyrst og fremst rekja til aðgæsluleysis ökumanns 
bifreiðarinnar sem virðist hafa ekið of greitt í umrætt sinn samkvæmt frásögn vitnis sem getið er í 
skýrslu lögreglu. 
 
Niðurstaða. 
Skaðabótaábyrgð ábyrgðarliðs fjölskyldutryggingar er ekki fyrir hendi. 
 

Reykjavík 9. október 2007 

Rúnar Guðmundsson hdl. 

